
    Біржан сал Қожағұлұлы


    ӨЛЕӉДЕР ЖИНАҒЫ


    


    


    Адасқақ


    


    Созады Біржан даусын қоңыр қаздай,


    Басқаға өзіңнен жүрмін жазбай.


    Бас қосқан мәжілісіміз болады деп,


    Жанбота, мазамды алдың ала жаздай.


    Салады Біржан әнді ентелетіп,


    Біржанды қойған өзің еркелетіп.


    Есерге поштабайдай көз алдыңа,


    Біржанды қойғаның ба желкелетіп?

  


  
    Айтпай


    


    Атымның қақ тұрады сауырына,


    Қос тепкі салып келем бауырына.


    Қолынан шай құйдырып ішейік деп,


    Келеміз Айтпай сұлу ауылына.


    Мамакең, Айтпай десем, күлімдейді,


    Сұр жорға астындағы сүрінбейді.


    Аққудай аспандағы жүз құбылып,


    Сал Біржан ән салуға іркілмейді.

  


  
    Ал, дүние, өтеріңді біліп едім


    


    Ал, дүние, өтеріңді біліп едім,


    Білдірмей серілік пен жүріп едім.


    Бұл күнде арық қойдан бағам кейін,


    Үш жүзді сайран қылған Біржан едім.


    Қара су есік алды ылайланды,


    Бай қылмақ, кедей қылмақ құдайдан-ды.


    Қамзалдай қысқа пішкен дөңгеленіп,


    Дүние өтерінде шыр — айланды.


    Ағаш үй от жаққаным қобылы пеш,


    Құдай-ау, ғапу етіп күнәмді кеш.


    Теміртас, Асыл, Ақық — екі қарғам,


    Байлаулы арқандағы қолымды шеш.


    Теміртас, Асыл, Ақық қалдың зарлап,


    Ежелден мирас екен зарлап қалмақ.


    Көз көрген құрбыларға сәлем деңдер,


    Дұғасын оқи берсін әдейі арнап.


    Ел кездім Көртөбелмен арықтатып,


    Жақсыға сөз сөйледім анықтатып,


    Үш жүздің ортасында Біржан едім,


    Бұл күнде қойды құдай шалықтатып.


    Теміртас, Асыл, Ақық балдан тәтті,


    Кем қылмай өсіріп ем салтанатты.


    Әкең ем аяйтұғын жаның ашып,


    Шешсеңші, білегіме арқан батты!

  


  
    Алтын балдақ


    


    Қолыма алынғаным алтын балдақ,


    Мен келдім Әкемкерді суға жалдап.


    Құйрығын екі — екіден талдап өріп,


    Қылмитып мініп шықтым қалқаға арнап.


    Болғанда кешке жақын апақ — сапақ,


    Алдымен шықты сәулем бейне шапақ.


    Кигені қара камшат оқалаған,


    Басында бір шоқ үкі бұлғалақтап,


    Атымның шаужайынан ұстай алды,


    Мен кеттім со қалқаны сөзбен алдап.

  


  
    Ақсеркеш


    


    Бір атты сатып міндім елу беске,


    Болмайды, шапсаң — дағы қара кешке.


    Бозбала, бекер сал боп неге керек,


    Салып қал, шын сал болсаң, "Ақсеркешке".


    Бәйгеден озып келген атты алайын,


    Ер жігіт сынамай ма бақ — талайын?


    Жиылып үлкен — кіші отырғанда,


    Толқытып "Ақсеркешке" мен салайын.


    Жем жейді қара арғымақ түрт дегенде,


    Аяғын жекей басар қық дегенде.


    Жерлерге үш айшылық болады азық,


    Аузынан жан қалқаның үп дегенде.

  


  
    Ақтентек


    


    Қызы едің Ақтентектің шұға мақпал,


    Әржерде сабырлы ерді тәңрім сақтар.


    Көңілің бір-біріңнен болса асыл,


    Ауылын сұлу қыздың жігіт жақтар.


    Қызы едің Ақтентектің Ажар атың,


    Ешкімнен кейін емес салтанатың.


    Алыстан ат өксітіп келіп едім,


    Жүрмісің аман — есен, перизатым.

  


  
    Біржан сал


    


    Баласы Қожағұлдың Біржан салмын,


    Адамға зияным жоқ жұрген жанмын.


    Қасыңа мені сендер неге алмайсың,


    Өзім сұңқар,өзім сал, кімге зармын.


    Жасым бар жиырмада жасырмаймын,


    Басымнан дұшпан сөзін асырмаймын.


    Басымнан дұшпан сөзі асып кетсе,


    Сен түгіл, патшаға да бас ұрмаймын.

  


  
    Біржан сал ақын


    


    Жігітке кедейшілік ол — сергелдең,


    Жоқ болса жалғыз атың өлгенмен тең.


    Үйіңе құрбың келіп, құр аттанса,


    Не керек дүниеден үміттенген.


    Шешеннің сөз шығады таңдайынан,


    Жұмақтың бізге мекен қандайынан ?


    Бір болып, байлар кімді асырайды,


    Әркімнің жазған алла маңдайынан.

  


  
    Бурылтай


    (III түрі)


    


    Таңбасы жоқ, ені жоқ Бурылтайдың,


    Сағасы өткел бермейді терең сайдың.


    Құбы жонға шоқытып шыға келсем,


    Жұрты жатыр, ізі жоқ қалқатайдың.


    Қайырмасы:


    Ақау, бикем, жар — жар,


    Алма мойын, ақ сұңқар.


    Қош есен бол, құрбым — ай,


    Құрбылықпен жүрдім — ай.


    Ақау, айдай, Жариям айдай.


    Жардың көңлін қалдырма, қыз қалқатай !


    Қамшы бастым асыға Бурылтайға,


    Өткел бермей тоқтатқан терең сай ма?


    Жұрт жаңғыртып орнынан бір күн түнде


    Қалқатайдың ауылы кетті қайда?

  


  
    Ер жігіт дүниені көргені артық


    


    Ер жігіт дүниені көргені артық,


    Дүниеден не бар — жоғын сезгені артық.


    Түскендей аспан жерге іс болса да,


    Бел байлап, тәуекел деп төзгені артық.


    Қол берген қиын жерде жолдас артық,


    Бас тартқан жолдасынан болмас артық.


    Өзіңмен бірдей жанып, бірдей күйген,


    Досыңнан — қатын — балаң болмас артық.


    Жігітке сайран етіп жүрген артық,


    Жігіттік бір кеткен соң, келмес қайтып.


    Дүниеде үйде жатып босқа өлгенше,


    Жан — тәнің бірдей жанып күйген артық.


    Осылай бозбалаға салдым ңұсқа,


    Өмірің зайғы болар бекер босқа.


    Көргенің бір күнгідей болмас сірә,


    Міне, ажал келді нәубат деген тұста.

  


  
    Жамбас сипар


    


    Ұшына орамалдың түйдім сусар,


    Көп жылқы көк алалы көлде жусар.


    Кешегі ел қыдырған есер шақта,


    Ән еді Біржан салған "Жамбас сипар".


    Деген соң, біз қартайдық, біз қартайдық,


    Белгілі қартайганның серттен тайдық.


    Қанекей, соныменен шыққан мүйіз,


    Қасына сұлу қыздың көп жантайдық.


    Берген соң, тәңірім өмір, ақ бас болдық,


    Келін мен балаға да жақпас болдық.


    Көрген соң көзі құрғыр шыдай алмай,


    Таппайтын адам ебін қақбас болдық.

  


  
    Жанбота


    


    Жанбота, осы ме еді өлген жерім,


    Көкшетау боқтығына көмген жерің ?


    Кісісін бір болыстың біреу сабап,


    Бар ма еді статьяда көрген жерің ?


    Жанбота, өзің — болыс, әкең — Қарпық.


    Ішінде сегіз болыс шенің артық.


    Өзіңдей Азнабайдың поштабайы,


    Қолымнан домбырамды алды тартып.


    Тартса да, домбырамды бергенім жоқ,


    Есерді поштабайдай көргенім жоқ.


    Қамшымен топ ішінде ұрып еді,


    Намыстан, уа, дариға, өлгенім жоқ.

  


  
    Көкек


    


    Аты жоқ құс болады көкек деген,


    Алдында терезенің секектеген.


    Ойымда үш ұйықтасам, бар ма менің


    Айырылып сені, сәулем, кетед деген


    Кім сүймес шешек атқан көкек айын,


    Бейне жаз менің сүйген сәулетайым.


    Ақ қалқам отыр ма екен, жатыр ма екен,


    Ей, көкек, ұшып барып білші жайын !


    Шекеңе селдіретіп айдар тағып,


    "Көкек" деп бос жүргенше секең қағып.


    Қосайын өле — өлгенше мен әніме,


    Қалқадан хабар әкел, ұшып барып

  


  
    Көлбай – Жанбай


    


    Аржақта отыратын Көлбай — Жанбай,


    Шідерімді кім алды, Ләйлім алмай ?


    Балағы шідерімнің алтын еді.


    Асығыстан барамын сұрай алмай.


    Көлбай — Жанбай, тыңдашы, асыл тасым —


    Біте қайнап, бірге өскен замандасым.


    Көктен жел, жерден шайтан әкеткен жоқ,


    Ұрлап алған өзіңнің қарындасың.


    Сегіз би сиезіне бердім жөнге,


    Шідерімді таң қалар көрген пенде.


    Шідерімнің бағасын сұрасаңыз,


    Бағасы болады оның жүз мың теңге,


    Көлбай — Жанбай, дегенге, асыл сүйек,


    Бір тәңірден мен жүрмін тілек тілеп,


    Форымын шідерімнің сұрасаңыз,


    Сап күмістен балағы, алтын тиек.

  


  
    Ләйлім шырақ


    


    Ләйлім шырақ, дегенге, Ләйлім шырақ,


    Таудың аққан құм қайрақ сен бір бұлақ.


    Қайыс болсын, жіп болсын, неге керек,


    Шідерімнің бағасы қырық қысырақ.


    Өзіме бер, шідерім тауып алсаң,


    Елу теңге берер ем, сүйінші алсам.


    Жерде шіріп қалса да, өзіме бер,


    Шыбын жаным қиылсын, бітім алсам.

  


  
    Мәті — Дәулен


    


    Ар жақта керей, уақ, мәті — дәулен,


    Сайланған жігіттікке бұл бір дәурен.


    Ішінде осыншаның формың артық,


    Жаратқан құдай артық, жалғыз сәулем.

  


  
    Орынбор


    


    Жігітке жарамайды ызақорлық,


    Дауысқа келмесе де, еттім зорлық.


    Бозбала, басқа білсең, осы әнге бас,


    Аңызым жаңа шыққан орынборлық.


    Қолыма алып бердің, қу қарағай,


    Не болды даусым саған сарғанамай.


    Күлмеймін, ойнамаймын десем — дағы ,


    Барады өтіп дәурен бір қарамай.


    Домбыра алдым қолға сегіз перне,


    Қызығы бұл шіркіннің тартқан жерде.


    Қолға алып әрлі — берлі тартқанымда,


    Жаны жоқ кеудесінде адам дерге.

  


  
    Соқпа — ай – соқ


    


    Мінезі жүйрік аттың соқпа — ай — соқпа,


    Айтамын мен өлеңді осына-ай топқа.


    Сөйлеп қал, қызыл тілім, өлмей тұрып,


    Өмірің біразырақ бар ма-ай, жоқ па?


    Ал десе, еркін жүйрік ағындаған,


    Ақылға кейбір надан бағынбаған.


    Жігіттік — бойға таққан бір гауһар тас,


    Қартайсаң, қайта айналып табылмаған.

  


  
    Талай заман


    


    Мен Біржан болғалы талай заман,


    Пар келмеген еш әшші тіпті маған.


    Бір сұлу қыз найманда бар дегенмен,


    Бек мұқтаж бір көруге болдым соған.


    Мен Біржан болғалы биыл емес,


    Өлең шіркін біздерге қиын емес.


    Алты қырдың астынан ән шырқасам,


    Дауысым отарбадан кейін емес.


    "Кідік — айға" кім басар мен тұрғанда,


    Аузымда тәңрім берген жел тұрғанда?


    Қырғын көктің баласы ойдық желке,


    Құйысқаны сарт етер ұмтылғанда.


    Қарайып қара көлде қамыс қалды,


    Ауылы ғашық жардың алыс қалды.


    Ауылы ғашық жардың алыс қалып,


    Сағынғаннан қараумен көзім талды.

  


  
    Телқоңыр


    (III түрі)


    


    Телқоңыр қайтып кетті елге таман.


    Ит — құстан барар ма екен есен — аман?


    Ит — құстан барған болса есен — аман,


    Дау — жанжал, бүліншілік елім жаман.


    Жібердім Телқоңырды елге бар деп,


    Жүруге бұл маңайға жолың тар деп.


    Жаныма бағалаған жануарым,


    Шығардым осы әнімді саған арнап.

